
Kirish. Har bir davrning oʻziga xos va mos falsafiy tafakkuri asosida milliy mentalitetini 

aks ettiradigan ijtimoiy muhit va uning yoshlar qatlamini zamonaviy dunyoqarash bilan kamol 

toptirib boradigan estetik bilimlar tizimi mavjud boʻladi. Mazkur faoliyatda insonning ongli 

faoliyati uchun xizmat qiladigan dunyoqarash tushunchasi oʻzining muhim falsafiy-estetik 

qirralari bilan ajralib turadi. Bu borada Oʻzbekiston Respublikasi Prezidenti Sh.Mirziyoyev oʻz 

fikrlarini bildirib, “Yoshlarning intellektual salohiyati va dunyoqarashini yuksaltirish, 

vatanparvarlik, xalqqa muhabbat va sadoqat tuygʻusi bilan yashaydigan barkamol avlodni 

tarbiyalash – bizning oliy maqsadimizdir. Shu borada ilm-fan, madaniyat va sanʼat, adabiyot va 

badiiy ijod sohalarining mamlakatimiz taraqqiyotidagi oʻrni va taʼsirini yanada oshirishga 

qaratilgan alohida dasturlar qabul qilamiz!” [1:38] – degan fikrlari dolzarb ahamiyat kasb etadi. 

Yurtimizda yoshlarning obod va ozod fuqarolik jamiyatini barpo etish yoʻlidagi intilishlariga 

hamisha madad berishi, ularning mafkuraviy immunitetlarini milliy gʻoya ruhida kamol 

toptirish ijtimoiy voqelikka aylandi. 

Dunyoda har qaysi davlat kelajagini yosh avlod nigohida koʻrishni istasa, ularning taʼlim-

tarbiyasi bilan jiddiy shugʻullanadi. Badiiy adabiyot va mutolaa madaniyatini keng targʻib qiladi. 

Amaliy natijalarga asoslangan shu mavzulardagi kitobxonlik kechalari va tanlovlarini tashkil 

etib boradi. Badiiy asarlarni tahlil qilish haqida gap ketar ekan, estetik didini badiiy sifatlarini 

konkretlashtirish zaruriydir. Did boʻyicha bahslashmaydilar, degan fikr mavjud. “Estetik ideal 

jamiyatga nisbat olganda estetik ongdagi mavjud unsurlarni umumnazariy jihatini boyitsa, 

shaxsiy darajada u motivatsion, konstruktiv vazifalarni bajaradi. Yoshlarda estetik idealning 

voqelikni baholovchi roli kuchaysa, borliqni emotsional badiiy obrazlarda talqin qilish tizimi 

shakllanadi. Shu tarzda ilmiy ijoddagi intilish va ragʻbatlar samarasi oʻlaroq, keyingi istiqbolni, 

katta yutuqlarni keltirib chiqaradi” [8:202]. 

Adabiyotlar tahlili va metodologiya. Har bir davrning estetik dunyoqarashi oʻziga xos 

jamiyatning falsafiy gʻoyalari, undagi yosh avlod iqtidorining mahsuliga aylangan madaniy 

merosi, yutuqlari, ajdodlarning maʼnaviy taraqqiyot darajasiga bogʻliq boʻlib, tabiiy va 

gumanitar fanlarning rivoji bilan uzviylikda takomillashadi. Yoshlar estetik dunyoqarashini 

shakllantirish hamda uning turli omillari qatorida badiiy-estetik omillarning oʻrnini ham ochib 

berishda Sh.Banaji[12:97-115]., O.V.Gurenko[3:17]., N.I.Kiyashenko[4:202]., Shirokova 

A.V.[13:17-18]., O.Nishonova, A.Samadov[8:19]., O.G’aybullayev[14:8-9] kabi mutaxassislar oʻz 

izlanishlarida etnoestetik dunyoqarash hamda estetik madaniyat tushunchasi talqinini, unda 

badiiy obrazlarning oʻrni, madaniyatlararo qadriyatlar tizimining rivojlanish tendensiyalarini 

tadqiq etganlar.  

Dunyoqarashning mazmuni uning bir qator jihatlari, falsafiy, ijtimoiy-siyosiy, estetik, 

ijtimoiy fanlar orqali ochiladi. Taniqli rus olimi V.S.Ovchinnikov dunyoqarash hodisasini keng 

(genetik, mantiqiy, epistemologik, aksiologik) va intensiv (xronologik, mafkuraviy) 

tuzilmalarga boʻlishni taklif etgan. Dunyoqarash mazmunining barcha tarkibiy qismlarini 

https://doi.org/10.47390/SP1342V3I11Y2023N85

birlashtirgan gʻoyaviy yadroni ajratib koʻrsatish ham mumkin. Dunyoqarashning mazmunini 

oʻrganishning uchta tarkibiy qismini (jihatlarini) ajratib koʻrsatish mumkin: 

• dunyoqarash haqiqatni oʻzlashtirishning tarixiy bosqichlarini belgilashga imkon 

beradi; 

• dunyoqarashning predmet-mazmun tomonini tavsiflash; 

• uning asosiy elementlarini va shaxsni rivojlantirish jarayonida shakllanish 

mexanizmi[13:17-18]. 

Mazkur holatlarda insonning borliqqa falsafiy-estetik munosabatlari mavjud boʻlib, 

undagi narsalarning mohiyatini chuqur idrok etishda, narsalar tabiatini bilib olishda, milliy 

oʻzlikni anglashida yaqqol namoyon boʻladi.  

Kishilarda etnoestetik dunyoqarashning shakllanib borishi barobarida, tabiat 

hodisalarining estetik manzarasini etnografik omillar yordamida tasavvur etib borishlarini 

taʼminlaydi. Ularning kelajakda barkamol shaxs boʻlib voyaga yetishlari, oʻzlari yashab turgan 

etnografik muhitni his etishi bilan birgalikda, ularga nisbatan daxldorlik hislari ham paydo boʻla 

boshlashi toʻgʻrisida bir qator tadqiqotlar mavjud. Shunday tadqiqotlar sirasiga 

T.Orlovskayaning izlanishlarini ham kiritish mumkin. Olim bir qator takliflarni ilgari suradi: “1) 

folklor jamiyatidagi etnoestetik, xususan, badiiy-estetik faoliyat; 2) etnoestetik qadriyatlar va 

motivlar; 3)etnoestetik tajriba, xususan, ommabop dunyoqarash sharoitida badiiy-estetik 

inʼikos; 4) etnoestetik takomillashtirish (xalq ijodiga moyillik, davom etish, 

takomillashtirish)”[5:48]. Shaxsda dunyoqarashning mazkur turi rivojlanishi natijasida, unda 

tabiat xodisalarining asosiy tarkibiy qismini sintez qiluvchi xususiyatlar ham rivojlanib boradi. 

Etnoestetikaga boʻlgan qiziqishning yana bir sababi bu postmodernizm anʼanalarining 

taʼsiridir. “Postmodernizm tushunchasi falsafiy nuqtai nazardan plyuralistik hamda eklektik 

xususiyatlarga ega. “Post” prefeksi ingliz tilida, “keyingi”, “izidan”, “ketma-ket” degan 

maʼnolarni anglatadi” [10:15]. Bu holatda etnoestetika fan sifatida sanʼatning oʻyin 

xususiyatlari bilan aniqlanib, badiiy ijod masalalari koʻpincha nazariy oʻrganiladi. Klassik 

estetika namoyondalari postmodernizmga xos boʻlgan sanʼatda anʼanaviy-madaniy qadriyatlar 

tizimini inkor etishadi. Shu boisdan ham ularni rad etish texnologiyasidan voz kechib, 

zamonaviy etnoestetika fanida ong tuzilishini semantik makonining kengayib borish 

jarayonlari jadal rivojlanayotgan postmodernizmning oʻziga xos yangicha ilmiy amaliyotini 

qoʻllab-quvvatlashga chorlaydi. Bu etnomadaniyatning qadriyatlar tizimini muzey eksponatlari 

sifatida emas, balki zamonaviy badiiy amaliyotning rivojlanayotgan shakllari sifatida eʼtirof 

etiladi. Shunday qilib, etnoestetikani oʻrganish etnik identifikatsiyalashda ifodalangan tasvirlar 

tizimini izohlashga qaratilmogʻi lozim. Ushbu yoʻlda maʼlum bir guruh mavjudligini zamonaviy 

idrok uchun badiiy jihatdan moslashtirilgan tasvirlarda yetkazish uchun noyob imkoniyat 

paydo boʻladi. 

Natijalar va muhokama. Yoshlar etnoestetik dunyoqarashini rivojlantirishda ularning 

etnoestetika fani muhim oʻringa ega boʻlib, u oʻzida bir necha tushunchalarni saqlaydi. Ularga 

quyidagilarni kiritish mumkin: 

Etnoestetika fani tuzilishiga koʻra barcha xalqlarga xos madaniyat namunalari, turizm 

obektiga aylanayotgan xalqlarning barcha turmush goʻzalliklarini, hozirgi dunyoni toʻla 

tasavvur etish belgilarini, hissiy munosabatlarini izohlaydi; 

Tarix taraqqiyoti jarayonida rivojlanib kelgan etnostetikada, insonlar turmush 

xoʻjaliklari asosiy qadriyat sanalishi, xalqlarning goʻzal turmushini, anʼanalarini, xoʻjalik 

faoliyatining nafis jihatlarini oʻrganadi; 

Taʼlim-tarbiya sohasida asosan, pedagogik madaniyat bilan sugʻorilgan etnoestetika 

boʻlib, yoshlarni kichikligidan mehnatni sevishga, oʻzbek xalqiga xos anʼanalarga sodiq etib 

tarbiyalashga, oʻzini hurmatini bilishiga, kelajakda maʼlum kasbga yoʻnaltirishning pedagogik 

faoliyati bilan baholanadi; 

Bugungi ijtimoiy integratsiya jarayonida etnoestetika yoshlarda etnografik muhit 

estetik goʻzalligini his qilish, shaxs faoliyati asosini bilish, insoniy munosabatlarga kirishish, 

asrlar davomida bizgacha yetib kelgan xalq ijodining barcha jihatlarini oʻrganadi; 

Ibtidoiy davrdan hozirgacha boʻlgan davrda etnik birliklar va xalqlarning kelib chiqishi, 

rivojlanishiga koʻra etnoestetika jahon xalqlarining kamoloti, sanʼatining rivoji, sivilizatsiyalar 

tarixi va uning jamiyatga bergan maʼnaviy ozuqasi, yirik davlatlardan tortib, kichik chorvador 

etnik birlik madaniyatining barcha sohalarini oʻrganadi va kelajak avlodga metodik yordam 

vazifalarini qidiradi; 

Barcha fan yoʻnalishi doirasidan kelib chiqib, narsa va buyumlarga baho berib, ijtimoiy 

toifalardan kelib chiqib, turmush faoliyatlarini olib borishi, oilada tarbiya munosabatlari, 

hayotning asl mohiyati toʻgʻrisida xalq donishmandligi yoʻnalishini tadqiq etadi; 

Etnoestetika ilmiy yoʻnalishida umuminsoniy qadriyatlar tizimida yosh avlodni ijtimoiy 

hayotga tayyorlab borishning obyektiv, estetika qonuniyatlari asosida, jahon xalqlari tarixini 

ilmiy tadqiq etish, oʻrganish, ularga xos boʻlgan madaniyat namunalarini ilmiy jihatdan 

asoslashga harakat qiladi. 

Etnoestetika boshqa fanlar va yoʻnalishlar bilan tadqiqotlar olib borishiga toʻxtalib 

oʻtdik. Ularga qoʻshimcha sifatida etnoestetikaning oʻzi ham fan sifatida bir nechta 

koʻrsatgichlarga ega hisoblanadi. Eng avvalo, bu koʻrsatgichlarga jamiyatimizda mavjud elat va 

xalqlarning anʼanaviy turmush tarzidagi nafislik, atrof-muhitni anglashga boʻlgan muhabbat, 

estetik goʻzallikdan zavq olish, goʻzallikka asoslangan turmush faoliyatlarini tashkil etib borish 

kabi masalalarni oʻz ichiga oladi. Shu boisdan ham, etnoestetikani fan sifatida oʻrganish bugungi 

kunda muhimligi bilan ajralib turadi. 

Enoestetik mushohadani yuzaga keltirishda badiiy idrok oʻz oʻrniga ega hisoblanadi. 

Badiiy idrok – bu voqelikning oddiy sezgi idrokidan farq qiladigan murakkab koʻp komponentli 

jarayon hisoblanadi. Uzluksiz taʼlim tizimida oʻquvchilarning badiiy idrokini rivojlantirib borish 

jarayonida ijtimoiy-gumanitar fan oʻqituvchilarining asosiy vazifalaridan biri yosh avlodga 

badiiy asarning gʻoyasini toʻla anglab yetishlari uchun sharoit va imkoniyat yaratib berish 

hisoblanadi. Taʼlim-tarbiya ishning muvaffaqiyati pedagogning oʻquvchida shakllanishi lozim 

boʻlgan badiiy kompetensiyasi, estetik madaniyatni anglashi, ehtiyojlari, hissiy munosabatlarga 

kirishishi kabi malaka talablari bilan bogʻliq holda kechadi. 

Koʻrish vizual faoliyat jarayonida rangni badiiy idrok etish darajalari turli yoshda 

turlicha rivojlanishining psixofiziologik xususiyatlariga mos kelishi bilan baholanadi. Yaʼni bola 

shaxsi shakllanishi davrida rang-tusni turlicha qabul qilib oladi. Buni bir qancha darajalarda 

koʻrish mumkin: 

1. Taʼlimning dastlabki bosqichi maktabgacha taʼlim jarayonini qamrab olgan yosh avlod 

vakillarining asosiy kundalik faoliyatini oʻyin mashgʻulotlari tashkil etadi. Ularda dastlabki 

ijodiy bilish koʻnikmalari oʻyin orqali rivojlanib, didaktik va syujetli rollarni bajarish orqali 

ularda dastlabki bilimlar shakllanadi. Bunday oʻyinlar tasvir obyektining badiiy obrazining 

asosiy qismiga aylanadi. “Kundalik turmushimizda, hayotiy tajriba asosida maʼlum narsa va 

narsalarning oʻziga xos ranglari ongimizda singib boradi”[2:36]. Badiiy ijodiy ish uchun faqat 

shakl, nisbat, rang haqidagi gʻoyalar yetarli emasligi sababli, oʻz fikrlarini grafik shaklda ifoda 

etish, varaqning boʻsh joyini yaratish, chiziqlar, soyalar va hokazolardan foydalanish uchun 

zarur boʻlgan narsalar, taqdim etilgan mavzu bolalar rasmida muhim ahamiyatga ega.  

2. Umumiy oʻrta taʼlim maktablari boshlangʻich sinf oʻquvchilarining atrofdagi dunyoni 

hissiy rivojlantirish jarayonida badiiy idrokini rivojlantirish ijodiy faoliyat orqali maqbuldir. 

Shu sababli ham boshlangʻich maktab oʻquvchilarida badiiy idrok etish jarayonini bevosita 

tashkil qilish maqsadga muvofiqdir. 

3. Yoshlarda murakkab badiiy koʻnikmalar oʻsmirlik davrida yuzaga kelishini hisobga 

olib, ularni rivojlantirishda umumtaʼlim maktablarida amaliy va ijtimoiy fanlar darslari bilan 

bir qatorda, turli toʻgarak mashgʻulotlari, sanʼat galereyalariga tashriflar, ijodiy kechalarni 

tashkil etib borish tavsiya etiladi. Bu yoshda badiiy obrazni oʻzining badiiy va ijodiy vazifalarini 

hal qilishda foydalanish uchun yangi imkoniyat mavjud. “Badiiy hodisadan taʼsirlanib, uni 

ruhiyat iqlimiga koʻchirish uchun avval u tafakkur mahsuliga aylantirilishi, yaʼni tushunib 

olinishi lozim boʻladi. Anglanmagan badiiyat voqyelikka aylanmagan imkoniyat kabidir”[11:5]. 

Badiiy madaniyatni shakllanishi orqali oʻz etnik borligʻidagi artifaktlar, etnografik manbalarga 

boʻlgan munosabatini oʻzgartirish mumkin. 

4. Oʻspirin, yoshlik davri bosqichlarida yoshlarda badiiy idrok ancha shakllanib, oʻzlari 

mustaqil loyiha va tadqiqotlar qilishga, mustaqil ijodiy faoliyat yuritishga bilim-tafakkurlari 

sezilarli oshadi. Ular ongida yaxlit koʻrinishda badiiy obraz shakllanib boradi. Endi yoshlar 

ideal, kumir, etalon izlay boshlaydilar. Ana shu paytda xalq dostonlari, rivoyat va ertaklardagi 

va badiiy-tarixiy asarlardagi bosh qahramonlar sifati ularni ongida idrok etilishi mumkin. 

Yoshlarning badiiy idroklari har xil sanʼat turlari va barcha uchun dolzarb boʻlgan oʻquv 

badiiy faoliyati turlarini birlashtirish asosida shakllanadi. “Yosh avlodda ijodiy va badiiy 

obrazlarning rivojlantirib borishning turli darajalari mavjud. Ularning olam haqidagi 

dunyoqarashlarini ifodalashlarida harakat mashqlari, mimika va raqs harakatlari yetakchi oʻrin 

egallaydi. Ularda his-tuygʻu munosabatlari qaygʻulari, quvonch va shodliklari, sevgining 

dastlabki kurtaklari, jargonlaridagi oʻzgarishlar, soʻz ohangi, olamni goʻzal va chiroyli 

koʻrinishda tasvir etish hislari umumlashib boradi”[6:3-10]. Biz buni quyidagicha xulosalarda 

koʻrsatamiz: 

birinchidan, dastlab bola shaxsida mavhum faoliyat, qobiliyatlar faol rivojlanadi, obrazli 

dunyoqarash shakllanadi. Bola rangni ajratish, kishilarni sifatlash, toʻgʻri chiziq, obrazdagi 

qahramonlarni, oʻz onasi siymosini tanishdan boshlaydi; 

ikkinchidan, badiiy idrokni rivojlantirish davrida oʻquvchi oʻziga xos ijodiy mahsulotni 

yaratishga intiladi. Shu paytda hissiy soha ijodiy faoliyatni rivojlantirishda katta rol oʻynaydi. 

Badiiy asarlarni mutolaasi badiiy voqyelikni boshdan kechirish jarayonini sunʼiy ravishda 

amalga oshiradi, oʻziga hamda oʻzgalarga estetik va axloqiy baho berish davri boshlanadi; 

uchinchidan, dunyo haqidagi tasavvurlarini rivojlantirib borish davrida ekran sanʼat 

turlari, badiiy va hujjatli filmlar, axborot texnologiyalari, musiqa janrlari, tasviriy sanʼatdagi ilk 

ijodiy ishlarning grafik yechimiga asosan urgʻu berib boshlashadi; 

toʻrtinchidan, oʻzlarida badiiy fikrlashni rivojlantirish bosqichida dizayn va chizmachilik, 

dastlabki tadqiqot ishlari, badiiy va adabiy ijodkorlik muhiti dolzarb ahamiyat kasb etadi. 

Badiiy fikrlash jarayonlari uzoq davom etadigan ish faoliyatlari natijasida olgan qoʻshimcha 

ijodiy bilish faoliyatlarini yuzaga keltirishga xizmat qiladi. 

beshinchidan, inson shaxs darajasiga yetguncha, dunyoqarashning barcha bosqichlarini 

oʻzida mujassam etib boradi. Uning ongida shaxsiy sifatlar shakllanib boradi. Shu bilan 

birgalikda, dunyoni his qilishi, olamdagi oʻz oʻrnini anglash orqali yangi badiiy estetik boylikni 

– ijodkorlik mahsulotini yaratadi. Shaxs xoh koʻhna artifak orqali, xoh zamonaviy narsa orqali 

boʻlsin oʻz etnoborligʻidagi madaniy koʻrinishdagi predmetlarni yaratadi. 

Shaxsning oʻzini oʻrab turgan atrof-muhit hamda dunyoni badiiy idrok qilish borasida 

olgan barcha bilim va koʻnikmalari, narsa-buyularni tasvirlari va ularni koʻrinishini 

birlashtirilib, rivojlanish darajasiga mos ravishda dunyoning yaxlit suratini shakllantiradi. 

Obrazli fikrlashdan boshlab sxematik, murakkab va oʻzgaruvchan tasvirlar kabi yetarli fikrlash 

vositalari qoʻllash qobiliyatigacha inson oʻz dunyoqarashini shakllantirib boradi. 

Vizual modellashtirish jarayonida sxematik tasvirlar paydo boʻladi. Murakkab 

tasavvurlar yoshlarning obyektlar yoki narsalar belgilarining tizimini tushunishini aks ettiradi. 

Shu boisdan ham yosh avlodda etnografik dunyoqarashni rivojlantirishda badiiy-estetik 

omillar badiiy idroklarini rivojlantirish bilan bir xil davrda shakllanib boradi. Bunga quyidagi 

omillar asos boʻladi: 

- ijodiy faoliyatning oʻyin, obrazli shakllarini modellashtirish asosida oʻtmishni 

etnomadaniy idrok etish jarayonini tashkil etishni taʼminlash; 

- badiiy texnologiya vositalari orqali yosh avlodning badiiy qobiliyat turlari, hissiyot, 

orttirib boriladigan tajribalar, hayotiy kuzatishlarini nazorat etib borish, jamiyat hayotida 

oʻzlarini anglab yetishlarida xalq amaliy sanʼat namunali, folklor, ogʻzaki ijodning muhimligini 

yodda tutish; 

- taʼlim tizimining barcha bosqichida talaba va oʻquvchilar, tinglovchilar dars 

mashgʻulotlari davomida shu sohaga yoʻnaltirilib, ularda bu omillar boʻyicha hayotiy 

koʻnikmalarining shakllanishida hikoya, tarixiy qahramon toʻgʻrisida rivoyat, rang-tasvir, 

folklor namunalarini qaror toptirish, oʻquv jarayonlarini qoʻshimcha variativ rejalar asosida 

qoʻshimcha toʻgarak darslari bilan bogʻlash nazarda tutiladi. 

Badiiy idrok va tafakkurini shakllantirish modelini quyidagicha belgilash mumkin: 

Mazkur chizma yoshlik davrida badiiy obyektni yaxlit idrok etish modeli sifatida 

baholanib, oʻquvchilar badiiy obyektni idrok etishining bir nechta xususiyatlari mavjud: 

birinchidan, taʼlim tizimida, tasviriy sanʼat va badiiy faoliyatda yaxlitlik va izchillik 

birikmasi muhim bosqichni oʻtaydi. Badiiylik xususiyatlarini oʻzida mujassam etgan dars 

mashgʻulotlarida oʻquvchilar mustaqil faoliyatini yoʻlga qoʻyish maqsadga muvofiq; 

ikkinchidan, taʼlim-tarbiyada sanʼatning barcha turlari, voqea va hodisalar, jamiyatning 

oʻziga xos qonuniyatlari, huquq-normalarini belgilab beradigan, ilmiy jihatdan izlanish 

oʻtkazadigan faoliyat dasturlarini ishlab chiqish umumlashtirish; 

uchinchidan, taʼlim-tarbiya tizimi, hudud hamda mamlakat miqyosidagi fanlar tizimida 

ijtimoiy-madaniy muhitning oʻzaro bogʻliqlikni farqlash, ular oʻrtasidagi mutanosiblikni 

bartaraf etish; 

toʻrtinchidan, sanʼat turlari, teatr sanʼati, rang-tasvir sanʼati hamda badiiy-ijodiy faoliyat 

turlari orasida bahs-munozaralarni amalga oshirish, folklor ijod namunalari namoyishini 

kengaytirish, ilm-fanda badiiylik hamda vizual estetikaning bir-biridan farqlanishi 

xususiyatlarini tushuntirish; 

beshinchidan taʼlimda va etnomadaniy borliq anʼanalari va yangiliklarni birlashtirgan 

uzluksizlik targʻibot tizimini yaratish maqsadga muvofiq. 

Tadqiqot doirasida yoshlarda etnoestetik dunyoqarashni shakllantirishdagi axloqiy 

bilim, ijodiy va badiiy bilim omillarining taʼsiri aniqlash maqsadida keng miqyosda onlayn va 

oflayn soʻrovnomalar tashkil etildi. Soʻrovnomada ishtirok etgan respondentlarga “Bugungi 

kunda yoshlarning axloqiy va estetik dunyoqarashini shakllantiruvchi eng muhim omillar 

qaysilar boʻlishi mumkin?” — deb berilgan savolga 76,4% respondent yoshlarda estetik 

dunyoqarashning asosiy omili milliy-maʼnaviy qadriyatlar, anʼana, urf-odatlar tizimidan kelib 

chiqadigan badiiy adabiyotlar ekanini tasdiqlashgan. Soʻrovnomalar tahliliga koʻra etnoestetik 

dunyoqarashni shakllantirishda badiiy omillarga taʼsirining quyidagi mezonlari aniqlandi:  

Birinchi mezon: tashabbuskor-ijodkor yoshlar. Badiiy omillar taʼsirida oʻz ijodini ifoda 

erkinligini ochib bera oladi. Asosiy koʻrsatkichlarga ijodiy faoliyat turlari, transformatsiya 

jarayonlariga intilish va ularga baho berish, ijodiy va badiiy turdagi vazifalarni belgilashda 

O'yin faoliyati

Rangni idrok etish

Tabiatni idrok 
etish

San'atni 
idrok  etish

Olamni bir 
butun 

manzarasi

mustaqillik, ilmiy-madaniy hamda ijodkorlik tashabbuslarining oʻzlarini namoyon boʻlishi 

kabilarni kiritish mumkin. 

Ikkinchi mezon: emotsional-obrazli. Sanʼat va atrofdagi dunyoga nisbatan hissiy-

qadriyatli munosabatini ochib beradi. Koʻrsatkichlari: xalq badiiy hunarmandchilik 

mahsulotlariga ekspressiv munosabat, ekspressiv vositalar va turli xil texnikalardan 

foydalanishga tayyorligi, majoziy vakillik vositalarining ramziy tabiati gʻoyasiga egalik qilish va 

h.k. 

Uchinchi mezon: axloqiy-vatanparvarlik. Ijodiy jarayon ishtirokchilari oʻrtasida axloqiy-

vatanparvarlik va fuqarolik pozitsiyalarini ochib beradi. Asosiy koʻrsatkichlariga milliy 

qadriyatlar tizimi, ularga berilgan axloqiy koʻrsatmalar tahlili, faol fuqarolik pozitsiyasi 

koʻnikmalarini shakllantirilishi, eʼtiqod turlarini oʻzida namoyon etib boradi.  

Asrlar davomida shakllanib kelgan maʼlum etnosga xos boʻlgan milliy qadriyatlar tizimi, 

anʼana, urf-odat va marosimlar etnomadaniy borliqni yuzaga keltirish orqali, etnoestetik 

dunyoqarash tushunchalarini paydo boʻlishida ontologik asos vazifasini bajargan deyish 

mumkin. Estetik aura shakllanishida epistimologik bogʻlanishlar, oʻtmishni goʻzallikning asosi 

sifatida belgilash singari kreativ faoliyat oʻzbek etnomadaniyatidan anʼanaviy sanʼatga koʻchib 

oʻtgan. Shu boisdan, milliy sanʼatni (teatr, amaliy sanʼat) asosi qadimiy diniy-eʼtiqodlar, 

xususan, totemizm, animizm, fetishizm eʼtiqodiga oid marosim va odatlarga, mentalitetga, 

hamda milliy xarakterga bogʻlash mumkin. Tadqiqotchi B.Sangirovning fikricha, odamlar 

oʻrtasidagi muloqot etnomadaniyatning kommunikativlik funksiyasi faol rivojlanishiga asos 

boʻlib,bunda teatr sanʼatining oʻrnini baholaydi. Teatr sanʼatining paydo boʻlishi va rivojlanish 

bosqichida dastlab hayvonlarni ov qilish bilan bogʻliq voqelikni koʻrsatish orqali odamlarning 

hayvonlar bilan muloqot qilish vositasi sifatida qaralgan. Etnomadaniyatning kommunikativ 

funksiyasini rivojlantirib borishga qaratilgan shu kabi sahna koʻrinishlarining qoʻyilishi teatr 

sanʼatining paydo boʻlishi va rivojlanib borishida ham muhim oʻrin tutishini koʻrsatadi[9:11]. 

Teatr sahnalarida ijtimoiy borliqda tabiat va jamiyatning uygʻunligini namoyish etilishi falsafiy-

estetik jarayonlarning oʻziga xos xususiyatlari bilan belgilanadi.  

Yoshlar etnoestetik dunyoqarashini rivojlanib borishida xalq qoʻshiqchilik ijodiyoti 

sanʼatining oʻrni ham muhim boʻlib, unda turli xil mavsumiy sayillar (xalq yigʻinlari) asosini 

qoʻshiq, terma, lapar, yalla kabi janrlar tashkil etib, ularning sheʼriy matni kishining ichki ruhiy 

kechinmalarini ifoda etib, undagi his-tuygʻu, lirik kayfiyat qoʻshiqning kuy-ohangraboligiga, 

tashqi muhit bilan oʻzaro uygʻunlashuviga mazmun eltuvchi vazifani oʻtaydi. Bunda kuy-ohang 

bilan matn soʻzlarining oʻzaro ajralmas, yaxlit bir butun ekanligi kuzatiladi. Hozirgi kungacha 

davom etib kelayotgan mazkur tadbirlarda bevosita, shu hududning yosh avlod vakillari ham 

ishtirok etadilar. Bu omilar yoshlarning etnoestetik dunyoqarashini, daxldorlik tuygʻularini, 

jamoaga boʻlgan muhabbatini, etnografik muhitga boʻlgan ijobiy munosabatlarini qaror topib, 

rivojlanib borishida oʻzining muhim vazifalarini bajaradi. 

Xulosa. Yoshlar etnoestetik dunyoqarashini rivojlantirib borish jarayonida badiiy-

estetik idrok muhim ahamiyat kasb etib, ijtimoiy rivojlanish jarayonida ularda estetik did, 

dunyoqarash, etnoestetik madaniyat koʻrinishlari quyidagilar orqali vujudga keladi: 

birinchidan, taʼlim jarayonida yosh avlod vakillarini badiiy idrokini rivojlantirish, 

ijtimoiy fan dasturlaridan tashqari, sanʼat galereyalariga tashriflar, ijodiy kechalarni tashkil etib 

borish orqali etnoestetik dunyoqarashlarini rivojlantirish;  

ikkinchidan, taʼlim tizimining barcha boʻgʻinlarida yoshlar estetik dunyoqarashini 

boyitishga qaratilgan bilimlarni “Besh tashabbus” doirasida rivojlantirish, avvalo oilada har bir 

farzand tarbiyasini etnoestetik qadriyatlar asosida boyitish muhim ahamiyat kasb etadi. 

Yoshlarda badiiy tafakkur yordamida estetik dunyoqarashni milliylik bilan uygʻunlashtirish, 

real hayotdagi estetik tajribani egallashga oʻrgatish, tarixan shakllangan xalqning folklor 

sanʼatini zamonaviylik bilan uygʻunlashtiradi; 

uchinchidan, ota-ona oʻz farzandi estetik tarbiyasini ona tabiatga nisbatan estetik zavq 

bilan uygʻun holda tarbiyalashi, ongli ravishda savod darajasi oshirishi bilan esa, milliy va jahon 

xalqlarining badiiy asarlarini oʻqishga qiziqtirish lozim. Chunki bolada mazkur jarayonda 

millatlararo hamjihatlikka intilish, xalqlarning madaniyatlaridan xabardor boʻlish uchun keng 

imkoniyatlar paydo boʻladi. Boladagi tashqi muhitga nisbatan begʻubor tuygʻularning 

shakllanishi natijasida tabiatdan ilhomlanish, millatlarning kuy-qoʻshiqlaridan zavqlanish 

singari goʻzal estetik ideallar vujudga keladi. 

